Gwasanaethau Boreol i Ysgolion Uwchradd  -  gol. Catrin Lewis


NADOLIG  
· Emyn
· Croeso i’r Gwasanaeth Nadolig.  Mae’r olygfa gyntaf mewn cartref yn ein tref ni.  Mae dwy wraig – Hilda a Glenys, newydd ddod nôl o’u trip siopa Nadolig, ac mae eu gwŷr wedi bod yn eu dilyn.
Hilda: 
“O! dwi ’di blino Glenys – mae wedi bod yn ddiwrnod hir, ac roedd y siopau mor llawn o bobl.” 
Glenys:
“Ie, Hilda. Dwi wedi cerdded nes bod fy nhraed bach i wedi chwyddo, ond roedd y cinio Dolig ’na yn Debenhams yn ffein, a digon o stwffin gyda’r twrci hefyd.”
Hilda: 
“Sid, ble rwyt ti?  Wyt ti a Bert wedi gorffen cario’r bagie o’r car?”

Sid:
“Ydw, cariad.”

Hilda:
“Cer i neud paned i ni’n pedwar – ’na gwboi bach.”

Sid:
“Ol reit cariad.  Wyt ti eisie’ mins pei fach gyda fe hefyd?”

Hilda:
“Bobol bach!  Wyt ti’n trïo ein stwffio ni hefyd! Byddwn ni’n byrstio os fytwn ni rhagor.”

Bert:
“Wel dyna beth yw ysbryd y Nadolig.  Siopa a bwyta!  Allwn i ffeindio lle i frechdan fach mae’n siŵr.”

(Sŵn rhywun yn cnocio wrth y drws.  Plentyn yn cario bocs casglu – yn dod mewn i’r ystafell)

Glenys:
“Ie, beth ych chi eisie’?”

Plentyn:
“Rwy’n casglu ar gyfer pobol sy’ heb gartre’.  Oes ceiniog neu ddwy gyda chi i’w rhoi iddyn nhw?”

Hilda:
“Paid cymryd sylw Glenys.  Cau’r drws plîs, mae drafft ofnadwy yn dod i’r tŷ.”

(Glenys yn cau’r drws ac yn gwthio’r plentyn allan.  Yna sŵn canu carolau yn dechrau y tu allan i’r drws, a chnoc arall)

Glenys:
“O! ma’ cheek ’da pobol yn dod rownd adeg hyn o’r flwyddyn.” 

Hilda:
“Cer di i ateb y tro hyn Sid, a wedyn brysia gyda’r te yna plîs.”

(Ar ôl agor y drws daw’r plant o gwmpas i ganu eto.)

Bert:
“Beth yw’r holl sŵn Sid?  Well i ti rhoi rywbeth iddyn nhw er mwyn eu tawelu nhw’n gloi.”

Sid:
“Reit te – be chi’n moyn te?”

Plentyn 2:
“Esgusodwch fi, criw o blant yr Ysgol Sul lleol ydyn ni, ac rydyn ni’n dysgu bob dydd Sul am ddyn a ddaeth i’n daear ni o’r enw Iesu.  Mab Duw oedd e, ac rydyn ni eisiau i bobl eraill glywed am hyn.  Gadewch i ni ddweud yr hanes wrthoch chi.
· Darllen Luc 2:1-7

Hanes geni Iesu y Meseia

1 Tua’r un adeg dyma Cesar Awgwstws yn gorchymyn cynnal cyfrifiad drwy'r Ymerodraeth Rufeinig i gyd. ( 2 Hwn oedd y cyfrifiad cyntaf, gafodd ei gynnal cyn i Cwiriniws gael ei benodi yn llywodraethwr Syria.) 3 Roedd pawb yn mynd adre i’r trefi lle cawson nhw eu geni, i gofrestru ar gyfer y cyfrifiad.
4 Felly gan fod Joseff yn perthyn i deulu’r brenin Dafydd, gadawodd Nasareth yn Galilea, a mynd i gofrestru yn Jwdea – yn Bethlehem, hynny ydy tref Dafydd. 5 Aeth yno gyda Mair oedd yn mynd i fod yn wraig iddo, ac a oedd erbyn hynny’n disgwyl babi. 6 Tra roedden nhw yno daeth yn amser i’r babi gael ei eni, 7 a dyna lle cafodd ei phlentyn cyntaf ei eni – bachgen bach. Dyma hi'n ei lapio’n ofalus gyda chadachau a'i osod i orwedd mewn cafn ar gyfer bwydo anifeiliaid. Doedd dim llety iddyn nhw aros ynddo.

· Nid baban cyffredin oedd hwn, ond Mab Duw, wedi dod i’r byd, a dewiswyd Mair a Joseff i fod yn fam a thad iddo ar y ddaear.  Ac mae dewis gyda ni.  Gallwn ni siopa a llanw ein bywydau gyda catalogs Argos a stwffio ein boliau â bwyd.  Neu gallwn  roi amser i feddwl am yr Arglwydd Iesu Grist a gadael iddo gael lle yn ein calonnau.

· Gweddïwn
Ein Tad,  

Wrth i ni fwynhau adeg y Nadolig helpa ni hefyd i gofio am Iesu Grist yn dod i’r byd i fyw a marw drosom ni.  Diolch i ti am bob anrheg fyddwn ni’n ei dderbyn, ond diolch yn fwy na dim am anfon dy Fab yn anrheg i’r byd.  Amen

